
1994 ALGEMENE SINODE
NOTULE: p 449

“2.3.12.4  KINDERKOMMUNIE

C.19: AD HOC-KINDERKOMMUNIE dien voor die vergadering. Dit omvat AKLAS (A.3:79:22), AJK (A.6:140:2.3.12), B.3.1 (Bl 322) en die amendemente.

BESLUIT: Die Algemene Sinode besluit later oor die saak van die kinderkommunie (1998)

Die Sinode besluit vervolgens:

2.1  Die AJK in samewerking met AKLAS, AKE (Subkommissie) en ARK kry opdrag om al die huidige, vorige en ander gegewens oor kinderkommunie te verwerk in 'n memorandum met verskillende standpunte en dit word deurgestuur aan die sinodes vir oorweging en insette.

2.2  Hierdie memorandum plus die insette van die sinodes asook nuwe gegewens word deur die AJK, in samewerking met die ander genoemde kommissies van die Algemene Sinode, verwerk in 'n rapport wat voor die volgende Algemene Sinode gelê word vir oorweging.” 

ALGEMENE SINODE 1998

AGENDA

A.6  JEUG (p 104)
1.12  Kinders en die Nagmaal
1.12.1  Opdrag (449:2.3.12.4)
1.12.1.1  Die Algemene Sinode het besluit om in 1998 oor kinderkommunie ’n besluit te neem.

1.12.1.2  ’n Ad hoc-kommissie is benoem om ’n memorandum op te stel en aan sinodes voor te lê.  Die memo-randum plus die insette van sinodes moet in ’n rapport verwerk word en deur die AJK aan die Algemene Sinode voorgelê word.

1.12.2  Werkwyse
1.12.2.1  Die ad hoc-kommissie het aan die saak aandag gegee en ’n rapport opgestel.  Die rapport is in 1998 aan die betrokke kommissies voorgelê vir kommentaar.

1.12.2.2  Die gewysigde rapport word aan die Algemene Sinode voorgelê. (Sien ook pt 2.12)

1.12.3  AANBEVELING

Die Algemene Sinode behandel die rapport oor kinders en die nagmaal 

(Bylae A6-1) p 116
BYLAE A6-1

KINDERS AAN DIE NAGMAALSTAFEL
Baie kerke in verskeie lande gee tans aandag aan die toelating van kinders tot die nagmaalstafel.  Sommige kerke beoefen die praktyk vir byna twee dekades: die Gereformeerde Kerke in Nederland sedert 1976 en die Evangelische Kirche in Duitsland sedert 1980.

Die Gereformeerde Ekumeniese Raad het in 1984 hieroor besluite geneem en in 1992 is die verskillende kerke versoek om ook daaraan aandag te gee.  Die GER het in 1996 weer eens hieroor besin.  In talle lidkerke van die GER, veral in die westerse lande, word kinders tot die nagmaal toegelaat.

1.  OPDRAG
Die Algemene Sinode het in Oktober 1994 besluit om in 1998 oor die saak van kinderkommunie te besluit.

Die Sinode het vervolgens besluit:

1.1  Die AJK in samewerking met AKLAS, AKE (Subkom-missie) en ARK kry opdrag om al die huidige, vorige en ander gegewens oor kinderkommunie te verwerk in ’n memorandum met verskillende standpunte en dit word deurgestuur aan die sinodes vir oorweging en insette.

1.2  Hierdie memorandum plus die insette van die sinodes asook nuwe gegewens word deur die AJK, in samewerking met die ander genoemde kommissies van die Algemene Sinode, verwerk in ’n rapport wat voor die volgende Algemene Sinode ge1ê word vir oorweging (Handelinge bl 449 pt 2.3.12.4).

2.  AGTERGROND
2.1  Besluite van Algemene Sinode
2.1.1   Algemene Sinode van 1990
In 1990 het ’n ad hoc-kommissie wat besin het oor die vernuwing van die erediens met die oog op die kinders, aan die Sinode verslag gedoen.

Die deelname van kinders aan die nagmaalstafel is ook aangeraak. (Agenda Alg Sin 1990 bl 208.)

2.1.2  Algemene Sinode van 1994
In Oktober 1994 het AKLAS en die AJK in hulle verslae oor die deelname van kinders aan die nagmaalstafel gerapporteer.

Die besluit van die Algemene Sinode in 1994, soos vervat is in pt 1 "Opdrag", is dat die Sinode eers in 1998 ’n besluit neem oor die kinders se deelname aan die nag-maal.  Sinodes se insette word in ’n rapport verwerk en in 1998 aan die Sinode voorgelê.

2.2  Verskeie uiteenlopende standpunte
Die Algemene Sinode het besluit dat die verskillende standpunte oor die deelname van kinders aan die nagmaal aan sinodes voorgelê word.  Die ad hoc-kommissie het hieraan uitvoering gegee. Daar is verskeie uiteen-lopende argumente wat tot dusver gebruik is ten opsigte van die saak.

2.2.1    Argumente daarteen
In die diskussie oor die toelating van kinders tot die nag-maal word onder andere die volgende teenargumente geopper:

2.2.1.1  Die praktyk van die toegang tot die nagmaal na deeglike kategese en openbare belydenis van geloof word deur 1 Kor 11:27-34 gesteun.  Die nagmaalganger moet deeglike kennis hê en "besef" dat dit die "liggaam" van Christus is.  Hy moet "selfondersoek" kan doen.  Ver-der moet hy nie op ’n "ongepaste wyse" eet en drink nie.

2.2.1.2  Die Heidelbergse Kategismus (veral Vraag 81 en 82) sê duidelik dat deelnemers aan die nagmaal "van-weë hulle sondes ’n afkeer in hulleself het ... en (dié wat) begeer om hulle geloof  hoe langer hoe meer te versterk en hulle lewe te verbeter".  Die vraag is of kinders hierby ingesluit kan word.

2.2.1.3  Die kategese is primêr gerig op onderrig met die oog op toelating tot belydenis en die toegang tot die nag-maalstafel.

2.2.1.4  Die toelating van kinders tot die nagmaal impliseer dat die verbond so wyd gesien word dat dit lei tot die leer van die "veronderstelde wedergeboorte".  Op grond hiervan is alle gedooptes deel van die liggaam van Christus en het dus die reg op toegang tot die nagmaal.

2.2.1.5  Die doop en nagmaal is wel albei sakramente maar hulle kan nie op gelyke voet gestel word nie.  By die doop is die kind passief en vóór volwasse doop moet die persoon eers geleer word en sy geloof kan bely, voordat hy toegang kry tot die doop en die nagmaal.

2.2.1.6  Die Pasga en die nagmaal is twee verskillende feeste.  Die twee kan nie gelyk gestel word nie.

2.2.1.7  Volgens die bevindinge van opvoedkundiges kan die kleiner kind moeilik die abstrakte betekenis van die nagmaalsimbole verstaan.

2.2.2  Argumente daarvoor
In die diskussie oor die toelating van kinders tot die nag-maal word onder andere die volgende argumente daar-voor geopper:

2.2.2.1  Die onwaardige gebruik van die nagmaal waar-teen Paulus in 1 Kor 11 waarsku is waarskynlik teen volwassenes gemik.  Dit is opvallend dat Paulus ten spyte    van die misstande, niemand die nagmaal verbied nie.  Hy waarsku nie teen persone nie, maar teen die wyse waarop die nagmaal gevier word (vers 27). Sommige ly honger en ander drink te veel.  Hulle sondig teen die gemeenskap. In die gedeelte is daar geen aan-duiding van die ouderdom van die persone wat nagmaal gebruik nie.

2.2.2.2  Daar is in die Nuwe Testament geen uitdruklike voorbeeld dat kinders by die nagmaal betrokke was nie (ook nie vroue nie!)  Dit word nóg aanbeveel nóg verbied.

2.2.2.3  Die Heidelbergse Kategismus, Vraag 81: "Wie moet na die nagmaalstafel van die Here kom?", veron-derstel kennis van die betekenis van die nagmaal - dit sluit nie kinders uit nie.  Trouens, kinders word op grond van ’n eenvoudige kennis en belydenis tussen 7 en 16 jaar gedoop.

2.2.2.4  Die sakramente bevat nie magiese werking los van God se heilstoesegging nie.  Die geloof van die ont-vanger maak nie die tekens tot genadetekens nie.   ’n Kind wat die teken ontvang - sonder dat hy bewustelik glo - verander niks aan die belofte van God nie.  Die beswaar dat kinders nie kan glo, onderskei, selfondersoek doen en bely nie, verraai die Protestantse neiging tot individua-lisme.  Dit is dieselfde argument wat ook teen die kinder-doop gebruik word, naamlik dat suigelinge nog nie kan glo nie.  Wie vanuit die verbondsgemeenskap dink, het hiermee geen probleem nie.

2.2.2.5  Die klem op die verbondsgemeenskap, wat almal insluit, bring mee dat die kinders nie uitgesluit word nie.  Dit word beweer dat die toelating van kinders tot die nagmaal ’n gevolg is van die nuwe klem op die "gemeen-skap" waarin gelowiges deel het.  Die konklusie is dus: as die liggaam van Christus funksioneer, word dit gou duide-lik dat kinders nie alleen ’n wesentlike deel van die gemeente is nie, maar ook geregtig daarop is om ’n plek te hê aan die nagmaalstafel.

2.2.2.6  Kinders in oud-Israel het deelgeneem aan die feeste en die Pasga (Eks 12.24-27).  Daarom behoort hulle ook aan die nagmaal deel te neem.

2.2.2.7  Die nagmaal is ’n sigbare teken en seël, aldus die Heidelbergse Kategismus, om ons te help om die evangelie beter te verstaan en om ons geloof te versterk (Vraag 65, 66 en 75). lndien die volwassenes die ver-sterking nodig het, dan het kinders dit ook nodig in die stryd van die lewe.  Die nagmaal vervul ook ’n waarde-volle opvoedingsfunksie.  Juis die nagmaal kan daartoe dien dat ook die troosryke betekenis van die doop, naam-lik dat die dopeling volledig deel is van die verbonds-gemeenskap en daarom deel in al die beloftes van die evangelie, beter verstaan word.  Die feeste in die Ou Testament het ’n belangrike funksie vervul in die ver-bondsopvoeding van die kinders.

2.2.2.8  Baie jong ouers vra dat die kinders toegelaat word tot die nagmaal, omdat hulle ’n sterk aksent 1ê op die gesinsband en ons-saam-belewing van die godsdiens ervaar. Deur die kinders nagmaal te laat gebruik word die kinders gebind aan die gemeente en is daar groter betrokkenheid by hulle.

2.2.2.9  In die geloofsonderrig van die kinders word bele-wenis en betrokkenheid beklemtoon.

2.3  Besluite van Sinodes
Al die sinodes het hieraan aandag gegee en die kommis-sie het kommentaar en insette van al die sinodes ontvang en behandel en in die verslag verreken.

Die ad hoc-kommissie het die kommentaar van sinodes so geïnterpreteer dat al die sinodes, behalwe die Oranje Vrystaat, ten gunste was van die toelating van kinders tot die  nagmaalstafel.

2.4  Kommentaar van kommissies
Die ad hoc-kommissie het telkens van die verskillende kommissies of hulle verteenwoordigers kommentaar ontvang, dit deeglik oorweeg en waar moontlik ingewerk.

3.  BEVINDINGE
3.1  Teologiese uitgangspunte
Die nagmaal is ’n maaltyd vir die verbondsgemeenskap met die oog op  geloofsgemeenskap en die versterking van geloof.

Dit hou in dat dit


’n gedagtenismaaltyd;


’n waarborg;


die viering van die gemeenskap met die lewende Heer en met mekaar;


verkondiging van ons toekomsverwagting;


’n vreugdefees en


’n fees van dankbaarheid is. (vgl Nagmaalsformulier)

Almal wat aan die verbondsgemeenskap behoort, het die reg van deelname aan hierdie maaltyd.  Kinders is ingesluit by die verbondsgemeenskap en het in oud-Israel as babas die besnydenis as teken daarvan ontvang.  Daarom het  kinders deel gehad aan die godsdienstige feeste en was hulle ook betrokke by die  pasgaviering.

In die Nuwe Testament dien die doop as teken van insluiting in die verbondsgemeenskap.  Dit impliseer die reg van deelname aan die verbondsmaaltyd, die nagmaal.  Die vraag is op watter wyse van hierdie reg gebruik gemaak kan word.  Daar is egter min inligting in die Nuwe Testament oor die wyse waarop die nagmaal gevier is.

Op ’n stadium in die vroeë kerk is verstaan dat soos wat kinders deel het aan die doop, hulle ook deel aan die nagmaal het.  Die suigelingdoop het ook suigelingkom-munie tot gevolg gehad.  Hierdie praktyk het tot minstens die dertiende eeu voortgeduur.

Die Reformatore het beklemtoon dat daar ’n onderskeid tussen die doop en die nagmaal is.  Die doop is ’n eenmalige gebeurtenis wat dien tot inlywing in die geloofs-gemeenskap waarby die kinders passief betrokke is.  Die nagmaal is ’n herhalende en voortgaande teken waaraan bewustelik en aktief deelgeneem word tot geloofsversterking.

Calvyn het gesê wie gedoop is mag nie die nagmaal geweier word nie.  Hy het egter die suigelingkommunie afgewys.   Die nagmaal is slegs bedoel vir diegene wat ouer is.  Dit is vir "diegene wat in staat is om die liggaam en bloed van die Here te onderskei, hulle eie gewete te ondersoek, die dood van die Here te verkondig en die krag daarvan te oorweeg" (Institusie IV, 16, 30).

Kinders is op ’n later ouderdom ná kategetiese onderrig en persoonlike ondervraging toegelaat tot die nagmaal.  Hulle moes blyke gee van hulle geloof.

Van besondere belang is die gegewens in 1 Korintiërs 11 waar daar sprake is van "verkondiging van die dood van die Here" (vers 25 en 26), die gebruik op ’n "ongepaste wyse" (vers 27), "selfondersoek" (vers 28) en ’n "besef" (vers 29) van die betekenis daarvan.  Dit word ook in die Heidelbergse Kategismus, Sondag 30, vraag 81, ver-woord.

Die vraag is nou waarom dit dan in ’n vroeër ouderdom as tot dusver behoort te gebeur.  Die volgende argumente behoort in hierdie verband in berekening gebring te word:


Die geloofstryd word nie net deur volwassenes gestry nie.  Dit is juis ook kinders en jongmense wat die versterking van die nagmaal nodig het.


By die gebruik van die nagmaal ervaar en bely die deelnemer dat hy deel is van die geloofsgemeenskap.  Hieraan het vandag se kinders ’n groot behoefte.  Die huidige strewe om die kinders by die eredienste te betrek, behoort ook 


deurgetrek te word na die nagmaal.  In ons samelewing word kinders al minder buite die wêreld van die volwassenes gehou en lewe steeds meer bewus mee in die volwasse wêreld.


Ons samelewing beklemtoon die noodsaaklikheid van leer deur deelname en ervaring.  Die rol en betekenis van simbole en rituele word ook opnuut beklemtoon.

Hierbo is aangedui dat die kinders as lede van die gemeente die reg het om deel te neem aan die nagmaal.  Hulle moet dit egter bewustelik en verantwoordelik kan doen.

Daar moet ’n praktiese reëling getref word oor wanneer die kind daaraan behoort deel te neem.

3.2  Deelname van kinders aan die nagmaal in die praktyk 
Die volgende praktiese implikasies van die besluit oor die kinders se deelname aan die nagmaal behoort, ter wille van die goeie orde en eenheid in die kerk, deeglik in ag geneem te word:

3.2.1  Gemeentes
Alle gemeentes in die Ned Geref Kerk is nie dieselfde nie.  Wanneer die gevestigde praktyk van die toelating tot die nagmaal na die aflê van belydenis van geloof verander word, sal alle gemeentes nie ewe gereed wees vir so ’n verandering nie.  Hierdie diversiteit moet gerespekteer word.  Verandering moet dus met sensitiwiteit hanteer word met inagneming van ’n spesifieke gemeente se oortuiging daarvoor, ten einde ondermeer spanning en twiste te vermy.  Daar moet dus begrip vir sulke gemeentes openbaar word.  Alhoewel die Algemene Sinode die beginselbesluit neem om kinders tot die nagmaal toe te laat, behoort elke kerkraad self te kan besluit wanneer die gemeente gereed is vir die imple-mentering van hierdie praktyk.

Dit kan dus gebeur dat die praktyk nie dadelik in alle gemeentes ingevoer word nie.  So ’n reëling hou wel die nadeel in dat gesinne kan verhuis van ’n gemeente waar kinders tot die nagmaal toegelaat is na ’n gemeente waar dit nie die geval is nie.  Dit is egter deel van die groei-proses in die kerk en behoort minder problematies te wees as wanneer gemeentes teen hulle wil gedwing word om kinders tot die nagmaal toe te laat..

3.2.2  Vereistes vir deelname aan die sakramente
’n Argument wat gebruik word om te sê dat geen vereistes gestel moet word nie, is byvoorbeeld die kwessie van persone wat verstandelik gestrem is en ten spyte van baie min kennis tog toegelaat word om die nagmaal te gebruik.  Die uitsondering behoort egter nie die reël te bepaal nie.

By albei sakramente is daar  wel sekere vereistes vir deelname.  Wanneer kinders gedoop word, word verwag dat ouers ongesensureerde belydende lidmate is, wat hulle geloof prakties uitleef en vanuit die verbond hulle self tot sekere verantwoordelikhede verbind.  So word ook volgens die Bybel, belydeniskrifte en formulier sekere vereistes gestel vir die deelname aan die nagmaal. Byvoorbeeld :

Dit is noodsaaklik dat deelnemers aan die nagmaal deur die gebruik daarvan die belofte van die evangelie nog beter sal kan verstaan. (Heidelbergse Kategismus Vraag 65 en 66.)

Volgens 1 Kor 11:27-34 moet die nagmaalsganger ook kan verstaan dat dit die "liggaam" en 'bloed" van Christus is en selfondersoek kan doen.  Verder moet hy nie op ’n "ongepaste wyse" eet en drink nie.

Die belangrikste vraag is nou op watter stadium ’n kind in staat is om die nagmaal op hierdie wyse te gebruik.

Dit is moeilik en waarskynlik onmoontlik om ’n spesifieke ouderdom vas te stel wanneer die gebruik van die nagmaal sinvol sal wees vir ’n kind.

Wat ’n minimum ouderdom betref oordeel kerke verskil-lend.  Sommige laat reeds suigelinge tot die nagmaal toe, ander bepaal ’n ouderdom wat wissel tussen 3 en 14 jaar.  Meesal word kinders eers vanaf skoolgaande ou-derdom toegelaat tot die  nagmaal.

Ter wille van goeie orde en as ’n praktiese reëling behoort die Ned Geref Kerk ’n minimum ouderdoms-vereiste te stel.

3.2.3  Gesprek met kinders
Kinders word nie outomaties tot die nagmaal toegelaat nie.

Met kinders, wat vir die eerste keer nagmaal wil gebruik, moet ’n gesprek gevoer word waarin vasgestel word of die merktekens van die geloof in die kind se lewe sigbaar is en of hy die betekenis van die nagmaal verstaan. Elke kerkraad is verantwoordelik vir die gesprek en besluit in die lig van plaaslike omstandighede, hoe om dit te voer.

’n Gesprek word met kinders, wat aan die nagmaal wil deelneem, gevoer oor die betekenis van die nagmaal waarin die volgende sake aangeraak word:


die brood en wyn wys op die middelaarswerk van Jesus Christus wat vir ons gesterf het;


deur die genadetekens verseker die Here ons van sy liefde en die vergifnis van al ons sondes;


deur deel te neem aan die nagmaal sê ons dat ons glo dat Jesus vir ons sondes gesterf het en dat ons God liefhet en vir Hom alleen wil lewe.

Daar is verskeie moontlikhede om die gesprek tot die toelating van kinders tot die nagmaal te hanteer, byvoorbeeld:

1.  Ouers voer ’n gesprek met hulle kinders en meld aan by die kerkraad dat hulle kinders gereed is om deel te neem aan die nagmaal.  Hulle onderneem om saam met hulle kinders die nagmaal te gebruik en om voortdurend die nagmaal verder aan hulle te verduidelik.

2.  Die wyksouderling en of ’n kommissie van die kerkraad hanteer die gesprek met die kinders en die ouers.

3.2.4  Begeleiding van ouers
Die deelname van die kinders aan die nagmaal konfron-teer ouers opnuut met hulle verantwoordelikheid ten opsigte van die kind se geloofsonderrig.

Ouers moet opnuut nadink oor die betekenis van die nagmaal en die rol daarvan in hulle eie lewe.   Dit is ’n deurlopende proses wat telkens ’n gesprek met die kinders meebring.

Ouers en kinders behoort saam pertinent voor te berei vir die nagmaal.

In hierdie verband het ouers begeleiding nodig en die kerkraad moet deurlopend daaraan aandag gee.

Indien ouers onbetrokke is en die kinders het ’n begeerte om deel te neem aan die nagmaal, moet die kerkraad met begrip en simpatie die situasie hanteer.

Kommissies van die kerk moet materiaal vir die begelei-ding van ouers voorsien.

3.2.5  Die kind deel van gemeentebediening
Die toelating van kinders tot die nagmaal plaas ’n nuwe aksent op die belangrikheid van kinderbediening.

Aangesien die kind by deelname aan die nagmaal dit veral sterk beleef dat hy aan die gemeente behoort, sal die invoering van die kindernagmaal gepaard moet gaan met pogings om dieselfde ervaring oor die hele spektrum van die gemeente se lewe en werk aan die kind te kommunikeer.  Die invoering van die kindernagmaal moet dus op holistiese wyse benader word.

Daar word tans groter aksent geplaas op die gemeente as die liggaam van Christus.  Dit het ook besondere implikasies ten opsigte van die kind se plek in die gemeente en sy betrokkenheid in alle aspekte van die lewe en werk van die kerk.  Verder word nuwe aksente in die geloofsonderrig gelê op die feit dat die kind allereers nie leer deur kognitiewe inhoude te ontvang nie, maar deur te belewe en betrokke te wees.  Dit sluit aan by die nuwe benadering van die kategese, naamlik onderrig, viering en diens.

Dit is van die grootste belang dat bogenoemde agtergronde by die invoering van kinderkommunie verreken word.  Dit sal dus op so ’n wyse moet geskied dat aan die spesifieke behoeftes van waaruit by die kinderkommunie uitgekom is, voldoen word.  Samevattend kan veral die volgende behoeftes as oorsake genoem word:


Die noodsaaklikheid dat die kind moet beleef dat hy ten volle deel van die geloofsgemeenskap is.  Dit hang in besonder ook saam met die kind se behoefte aan geborgenheid en die behoefte om te voel dat hy "behoort aan".


Die feit dat ’n kind se geloofslewe deur wat hy leer, beleef en doen gevorm word.


Die noodsaaklikheid dat die kind ook in die gemeentelike betrokkenheid die eenheid van die gesinsband moet beleef.

3.2.6  Liturgie
Geen aparte nagmaalsbyeenkomste behoort vir kinders gereël te word nie, omdat die nagmaal ’n gemeentelike byeenkoms is wat tydens ’n erediens, waar verbonds-gesinne betrokke is, gevier word. By alternatiewe gesinsdienste, wat spesifiek op kinders gerig is en as erediens ingerig word, kan die nagmaal aan kinders bedien word.

Die nagmaalsdienste moet so ingerig word dat dit met die kind en sy behoeftes rekening hou.

In die nagmaalsliturgie moet daar nie net op die verkondiging en lering gekonsentreer word nie, maar die viering en aanbidding moet ook aandag kry.  Op dié manier kan die kind deur die liturgie betrek word.

Aangesien die viering gekenmerk word deur ’n konsekwente gesinsgerigtheid, vra dit ’n mate van vereenvoudiging ten opsigte van taalgebruik en die hantering van die formulier.  ’n Groter klem moet gelê word op die gebruik van (verstaanbare) metafore, simbole, rituele, die liturgiese kleure, ens.  Kernagtigheid moet altyd die slagspreuk wees - téénoor ’n lang uitgespanne preek, gebede, formulier, ens.

’n Dialogiese (responsoriese) aanpak van die viering sal veel doen om die kinders (én volwassenes) betrokke te laat voel.  In hierdie verband kan ’n dialogies- gestruktureerde formulier waardevol wees.

Daar is beslis ’n behoefte aan nuwe nagmaalsliedere met ’n spesifieke gerigtheid op die kind.

3.2.7  Kategese
Die kategese en uiteindelike belydenis van geloof sal aangepas moet word by hierdie nuwe bedeling

Kategete sal daarop moet let om in hulle byeenkomste voor nagmaalsgeleenthede en by bepaalde lesse in hulle sillabus, met groot sorg telkens die katkisante te herinner aan die voorregte en verantwoordelikhede van die nag-maal en ’n appél op hulle te maak om in geloof daarop te antwoord.

Die belydenisaflegging vorm steeds ’n afsluitpunt van die kerk se amptelik formele onderrig van sy dooplidmate.  Daarna gaan die kerk se onderrigtaak egter voort tot in die ouderdom.  Kategese is dus ’n faset van die kerk se lerende taak.

Met die toelating van kinders tot die nagmaal verval slegs een van die doelstellings vir die kategese tot ’n mate. (Vgl punt 11 hieronder).

Met die doel en doelstellings soos goedgekeur deur die Algemene Sinode moet steeds rekening gehou word.

Die hoogste doel van kategese - wat ook die hoogste doel van alle kerkwerk moet wees


DIE EER EN VERHEERLIKING VAN GOD
Spesifieke kategesedoelstellings -

oorkoepelend vir al die gedifferensieerde afdelings van die kategese:

Om in die kerk van Christus katkisante deur onderrig te begelei tot -

1.  kennis van, liefde tot en diens van God

2.  kennis van die Woord van God, sy ontstaan en kenmerke

3.  gelowige aanvaarding van die waarhede van die Skrif

4.  kennis van die kerk se belydenisskrifte

5.  ontdekking van eie geestelike identiteit as verbondskind in die koninkryk van God

6.  persoonlike geloofs- en liefdesverbintenis aan Jesus Christus, die Here

7.  kennis van die kerk - sy lewe, werk en geskiedenis

8.  volwaardige en getroue lidmaatskap van die Ned Geref Kerk

9.  uitlewing van Christelike menseverhoudings

10.  ’n Skriftuurlike standpunt in etiese sake

11.  openbare belydenis van geloof en toegang tot die nagmaal (vir diegene wat nog nie toegelaat is nie - behoort bygevoeg te word).

12.  ’n lewenswyse wat ’n Godverheerlikende getuienis lewer.

Die openbare aflê van die belydenis van geloof op minstens 16 jarige ouderdom moet gehandhaaf word, omrede:


Dit bied die geleentheid om openbare belydenis te doen van ’n persoonlike geloofsverbintenis met God drie-enig en die openlike aanvaarding van die ver-bondsbeloftes.


Belydenisaflegging bied die geleentheid aan die jong lede van die gemeente, en almal wat deur die doop tot lidmaatskap van die gemeente wil toetree, om hulle kennis en aanvaarding van die leer van die kerk te betuig.


Dit bied die geleentheid tot bevestiging van ’n ver-bintenis met die kerk en die aanvaarding van die verantwoordelikheid van hierdie verbintenis.


Persone wat bostaande belydenis afgelê het, verkry die reg om hulle kinders ten doop te bring en kan ook tot die kerklike ampte verkies word. 



Vir die adolessent is hierdie geleentheid tot ’n per-soonlike belydenis en verbintenis, in terme van die prosesse van indiwidualisering en identiteitsvorming wat by uitstek in hierdie fase funksioneer, ’n belang-rike baken op die weg van geloofsgroei.

Belydenisaflegging is dus van groot belang vir die opbou van die gemeente, die bevordering van die eenheid van die kerk en die bewaring van die suiwer leer.

3.2.8  Opsig en tug
Dooplidmate bly steeds onderworpe aan die vermaning, waarskuwing en bestraffing van die gemeente. Indien hulle egter van ’n voorreg van die kerk soos byvoorbeeld die nagmaal gebruik maak, stel hulle hulself onderworpe om daarvan ontneem te word indien hulle hulself aan tugwaardige sondes skuldig sou maak. Indien nodig kan ’n nuwe artikel 64.2.2 tussen die bestaande 64.2.1 en 64.2.2 ingevoeg word met die volgende strekking: " weerhouding van die gebruik van die nagmaal".

4.  AANBEVELINGS
4.1  Die Algemene Sinode besluit dat gedoopte kinders tot die nagmaal toegelaat mag word.

4.2  Die Algemene Sinode besluit dat ter wille van die goeie orde en eenheid van die kerk die toelating van kinders tot die nagmaal op die volgende wyse geskied:

4.2.1  Kerkrade besluit wanneer die gemeente daarvoor gereed is.

4.2.2  Hierdie besluit word op pastorale wyse uitgevoer sodat daar nie weerstand en twis rondom hierdie saak ontstaan nie.

4.2.3  Kinders word vanaf hul eerste skooljaar (graad 1) tot die nagmaal toegelaat.

4.2.4  ’n Gesprek word met kinders wat aan die nagmaal wil deelneem gevoer waarin die volgende basiese geloofswaarhede aangeraak word:


die brood en wyn wys op die middelaarswerk van Jesus Christus wat vir ons gesterf het;


deur die genadetekens verseker die Here ons van sy liefde en die vergifnis van al ons sondes;


deur deel te neem aan die nagmaal sê ons dat ons glo dat Jesus vir ons sondes gesterf het en dat ons God liefhet en vir Hom alleen lewe.

4.2.5  Dit is die verantwoordelikheid van elke kerk-raad om spesifieke reëlings te tref oor die wyse waarop die toelating plaasvind.

4.2.6  Die Algemene Sinode beklemtoon dat ouers hulle kinders moet begelei met die oog op die kinders se deelname aan die nagmaal en om die besondere geleentheid te benut om saam hulle kinders die nag-maal te gebruik.

4.2.7  Die Algemene Sinode versoek kerkrade om deurlopend aandag te gee aan die toerusting en begeleiding van ouers sodat hulle hulle kinders kan begelei in die deelname aan die nagmaal.

4.2.8 Die Algemene Sinode dra dit aan die betrokke kommissies van die sinode op om die nodige mate-riaal vir ouerbegeleiding te voorsien.

4.2.9  Die Algemene Sinode dra dit aan die betrokke kommissies van die sinode op om elkeen op sy eie terrein die aanpassings te maak ten opsigte van die implikasies wat hierdie besluit meebring.

4.2.10  Die Algemene Sinode beklemtoon dat die spesifieke behoeftes wat gelei het tot die toelating van kinders tot die nagmaal, in die totale gemeente-bediening aandag moet geniet.

Dit beteken dat kerkrade rekening moet hou daarmee dat


die kinders kan beleef dat hulle  wesenlik deel van die gemeente is;


die kinders se geloofslewe deur wat hulle leer , beleef en doen, gevorm word; en


dit noodsaaklik is dat  kinders ook in die gemeentelike betrokkenheid die eenheid van die gesinsband moet beleef.

4.2.11  Die Algemene Sinode besluit dat geen aparte nagmaalsbyeenkomste vir kinders gereël word nie, omdat die nagmaal ’n gesamentlike byeenkoms is wat tydens ’n erediens, waar gesinne betrokke is, gevier word.

4.2.12  Die praktyk van kategese en belydenis-aflegging word gehandhaaf in ooreenstemming met die vorige besluite van die Algemene Sinode.

4.2.13  Die Algemene Sinode wysig punt 11 van die spesifieke kategesedoelstellings om soos volg te lees:  "Openbare belydenis van geloof en toegang tot die nagmaal vir diegene wat nog nie toegelaat is nie".

Bespreking uit die Notule:  ALGEMENE SINODE 1998

BESKRYWINGSPUNTE

p 303, pt B.16.1 en B.16.2
B.16.1  Kinderkommunie
1.  Die nagmaal is nie net vir volwasse lidmate nie, maar vir alle gedoopte lidmate wat in staat is om die betekenis daarvan te "verstaan".  (Met  “verstaan” word hier nie ’n intellektuele of kognitiewe handeling bedoel nie, maar eerder begrip en die vermoë om met die gees en betekenis van die sakrament te identifiseer).

2.  Daarom word die konsep van suigelingnagmaal nie aanvaar nie, maar wel nagmaal vir kinders wat  gelowig met die sakrament en die betekenis daarvan identifiseer.

3.  Die besluit oor die gereedheid van kinders is die verantwoordelikheid van die verbondsouers.

4.  Die sinode oordeel dat belydenis en nagmaal in noue verbondenheid met mekaar bestaan en dat dit veral liturgiese uitdrukking moet kry. Die algemene liturgiese belydenis van die Twaalf Artikels (of ’n soortgelyke bely-denis) moet altyd deel wees van die nagmaalviering en die kinders moet op ’n sinvolle wyse daarby betrek word. 

5.  Die praktyk van die aflegging van belydenis van geloof op minstens 16-jarige ouderdom word gehandhaaf.  (Besluit:Sinode 1997)


- Sinode van Noord-Transvaal

B.16.2  Kinderkommunie: implementering van
Indien kinders deur die Algemene Sinode van 1998 tot die nagmaal toegelaat word, kan aanvaar word dat sommige kerkrade probleme sal ondervind met die implementering van die besluit.  Daarom versoek die sinode die Ad hoc-kommissie van die Algemene Sinode om met die formulering van die praktiese riglyne ’n artikel in te voeg wat verdraagsaamheid teenoor sodanige gemeentes openbaar.  (Besluit 190: Sinode 1997)


- Sinode van Noord-Transvaal

ALGEMENE SINODE 1998

C.16.1  TYDELIKE KOMMISSIE VIR DIE EREDIENS (EERSTE VERSLAG)

p 390
1.  BESKRYWINGSPUNTE B.16.1 EN B.16.2
1.1  B.16.1 en B.16.2 Kinderkommunie
1.2  AANBEVELINGS

1.2.1  Die Algemene Sinode aanvaar dat beide beskrywingspunte genoegsaam deur die verslag van die ad hoc-kommissie gedek word.

1.2.2  Aanbeveling 4.1, bl 120, word geammendeer om te lees:

Die Algemene Sinode besluit dat gedoopte kinders wat bewustelik en verantwoordelik aan die nagmaal deel kan hê en dit begeer tot die nagmaal toegelaat mag word.

CJA VOS (voorsitter) ; JF SERFONTEIN (skriba)

ALGEMENE SINODE 1998

NOTULE p432
BYLAE A6-1  KINDERS AAN DIE NAG-MAALSTAFEL (bl 116)

4.  Kinders by die Nagmaal - soos volg hanteer
4.1 Die Algemene Sinode besluit dat

*gedoopte kinders wat in Jesus Christus glo,

*aan die vereistes van 1 Kor 11 voldoen, en

*die begeerte het om nagmaal te gebruik tot die nagmaal toegelaat mag word - goedgekeur soos geamendeer (SJ Eloff/MP Gertenbach)
Die volgende persone laat hulle teenstem notuleer: Oudl G Kemp en oudl DD Maeder.
Amendement: (JB Visser/P Jordaan) - nie goedgekeur nie
Die Algemene Sinode besluit dat gemeentekinders tot die nagmaal toegelaat mag word.
Amendement: (A König/LK Louw) - nie goedgekeur  nie

Wysig 4.1 soos volg:

Die Algemene Sinode bevestig dat die kinderdoop naas die grootdoop ‘n volwaardige vorm van die Christelike doop is en toegang verleen tot die nagmaal.  Daarom besluit die Sinode dat gedoopte kinders tot die nagmaal toegelaat word.  4.2.3 - 4.2.5 verval.

Amendement: (HL van Schalkwyk/FM Vorster) - nie goedgekeur nie
Die Algemene Sinode besluit dat persone van 14 jaar of ouer wat ‘n hartlike vertroue in die geloofsinhoud van die evangelie het en dit in die openbaar bely het, deur die kerkraad tot die nagmaal toegelaat word.  Die Ned Geref Kerk het die eenvoudige geloof reeds bely as die twaalf artikels (Apostolicum) en inhoudelik verklaar in die Heidelbergse Kategismus.
4.2 Praktyk van toelating van kinders by die Nagmaal  - goedgekeur
Die Algemene Sinode besluit dat ter wille van die goeie orde en eenheid van die kerk die toelating van kinders tot die nagmaal op die volgende wyse geskied:

Amendement: (DL van Niekerk/JG Pansegrouw) - nie goedgekeur nie
Vervang die woorde in 4.2 “die toelating van kinders tot die nagmaal” met “die bediening van die nagmaal aan kinders”.

4.2.1  Kerkrade besluit wanneer die gemeente daarvoor gereed is - goedgekeur
Voorstel: (DW Steyn/PH Bredenkamp) - goedgekeur
Die Algemene Sinode besluit om kerkrade te versoek om die gemeentes te begelei en toe te rus, en so tot gereedheid te voer vir toelating van kinders tot die gebruik van nagmaal as ‘n gesinsmaal.  Hierdie leiding moet op ‘n pastorale wyse met groot liefde en toewyding gedoen word.
4.2.2 - kennis geneem, 4.2.3 - nie goedgekeur nie, 4.2.4 - kennis geneem
Voorstel:  Ouers se verantwoordelikheid - (A König/ LK Louw) - goedgekeur

Ouers het die verantwoordelikheid om hulle kinders voortdurend te begelei en te onderrig in die volle rykdom van die betekenis van die nagmaal, net soos kerkrade die plig het om volwassenes te begelei.
4.2.5  Dit is die verantwoordelikheid van elke kerk-raad om spesifieke reëlings te tref oor die wyse waarop die toelating plaasvind - goedgekeur
Amendement:   (DL van Niekerk/JG Pansegrouw) - nie goedgekeur nie
Vervang die woorde “die wyse waarop die toelating plaasvind” in 4.2.5 met “vir die bediening van die nag-maal aan kinders”.

NOTULE p434

BYLAE A6.1 KINDERS BY DIE NAGMAALS-TAFEL (bl 121) (vervolg) 
4.2.6  Die Algemene Sinode beklemtoon dat ouers hulle kinders moet begelei met die oog op die kinders se deelname aan die nagmaal en om die besondere geleentheid te benut om saam met hulle kinders die nagmaal te gebruik - goedgekeur
Voorstel:  Doopformulier (GJS Doyer/K Delport) - goedgekeur

Dit word aan die AKE opgedra om die doopformu-lier en belofte te herformuleer sodat ouers se ver-antwoordelikheid om hulle kinders na die gebruik van die Nagmaal te begelei, daarin gestalte kan kry.

4.2.7  Die Algemene Sinode versoek kerkrade om deurlopend aandag te gee aan die toerusting en begeleiding van ouers sodat hulle hulle kinders kan begelei in die deelname aan die nagmaal - goed-gekeur
Die Sinode neem  kennis van 4.2.8 - 4.2.12 as riglyne vir die implementering van die Kindernagmaal.

Ds Hans Linde stel die nuwe publikasie van Bybel-Media, “Brood en Wyn vir Groot en Klein” bekend en meld dat alle sinodegangers ‘n komplimentêre kopié ontvang.

4.2.13  Die Algemene Sinode wysig punt 11 van die spesifieke kategesedoelstellings om soos volg te lees:  "Openbare belydenis van geloof en toegang tot die nagmaal vir diegene wat nog nie toegelaat is nie" - goedgekeur

NOTULE p 454
1.2.1 B.16.1 en B.16.2 Kinderkommunie -  goedgekeur
Die Algemene Sinode aanvaar dat beide beskrywingspunte genoegsaam deur die verslag van die ad hoc-kommissie gedek word

1.2.2  - reeds afgehandel

ALGEMENE SINODE 1998

BESLUITEREGISTER, p515, pt 8.13
1.  Die Algemene Sinode besluit dat

*gedoopte kinders wat in Jesus Christus glo,

*aan die vereistes van 1 Kor 11 voldoen, en

*die begeerte het om nagmaal te gebruik tot die nag-maal toegelaat mag word.

2.  Die Algemene Sinode besluit dat ter wille van die goeie orde en eenheid van die kerk die toelating van kinders tot die nagmaal op die volgende wyse geskied:

2.1  Kerkrade besluit wanneer die gemeente daarvoor gereed is.

2.2  Dit is die verantwoordelikheid van elke kerkraad om spesifieke reëlings te tref oor die wyse waarop die toelating plaasvind.

3.  Die Algemene Sinode besluit om kerkrade te ver-soek om die gemeentes te begelei en toe te rus, en so tot gereedheid te voer vir toelating van kinders tot die gebruik van nagmaal as ‘n gesinsmaal.  Hierdie leiding moet op ‘n pastorale wyse met groot liefde en toewy-ding gedoen word.

4.  Ouers het die verantwoordelikheid om hulle kinders voortdurend te begelei en te onderrig in die volle ryk-dom van die betekenis van die nagmaal, net soos kerk-rade die plig het om volwassenes te begelei.

5.  Die Algemene Sinode beklemtoon dat ouers hulle kinders moet begelei met die oog op die kinders se deelname aan die nagmaal en om die besondere geleentheid te benut om saam met hulle kinders die nagmaal te gebruik.

6.  Die Algemene Sinode versoek kerkrade om deur-lopend aandag te gee aan die toerusting en begeleiding van ouers sodat hulle hulle kinders kan begelei in die deelname aan die nagmaal.

ALGEMENE SINODE 2002

Agenda

15.  KINDERS AAN DIE NAGMAALSTAFEL: BESLUIT VAN DIE SINODES VAN NOORD-TRANSVAAL EN NOORD-KAAP

15.1  SINODEBESLUIT 1998

Die Algemene Sinode van 1998 het ten opsigte van die toelating van kinders tot die nagmaal onder andere besluit dat 

*  Gedoopte kinders wat in Jesus Christus glo,

*  Aan die vereistes van 1 Kor 11 voldoen, en 

*  Die begeerte het om nagmaal te gebruik, tot die nagmaal toegelaat mag word.

(Handelinge, 1998:432, 515)

15.2  BESLUIT VAN DIE SINODE VAN NOORD-TRANSVAAL

1.  Die Sinode van Noord-Transvaal gee die ooreenkoms oor kindernagmaal met Levubu-gemeente deur aan die Algemene Sinode vir hulle besinning oor die saak.

2.  Die sinode versoek die Algemene Sinode om die verwysing na 1 Kor 11 in hulle besluit te skrap in die lig van die bevinding van die gesprek met Levubu.

15.3  BESWAAR VAN DIE SINODE VAN NOORD-KAAPLAND

15.3.1  Die Sinode van Noord-Kaap se beswaar is gerig teen die “voorwaardelike” (dws Arminiaanse) opvatting van die toelating van kinders tot die nagmaal. Dit skep die indruk dat kinders (en volwassenes) moet kwalifiseer vir die nagmaal. Daardeur word 'n skadu gewerp op God se genade wat in die verbond (doop) aan ons en ons kinders toegesê (verseël) word as die enigste grond vir toelating tot die nagmaal. Uit 'n begeleidende skrywe blyk dat dit ook hulle eintlike beswaar is teen die vorige praktyk om jong kinders uit te sluit van die nagmaal. Hulle oordeel derhalwe dat die besluit van 1998 nie soseer 'n teologiese verandering impliseer nie, maar eerder 'n wysiging ten opsigte van kinderpsigologie. Verbondskinders moet nog steeds aan sekere voorwaardes voldoen om te kwalifiseer vir die nagmaal, hoewel deesdae geoordeel word dat hulle op 'n vroeër ouderdom daartoe in staat is.

Die besluit van die Sinode ten opsigte van die vereistes van 1 Kor 11 verwys klaarblyklik na vs 29 wat in later eeue die teks was op grond waarvan jong kinders van die nagmaal uitgesluit is. Ons gee eers aandag aan die uitleg van hierdie teks, en staan daarna kortliks stil by die relasie tussen sakrament en geloof. Ten slotte word enkele opmerkings gemaak oor die “begeerte tot die nagmaal”.

15.4  1 KORINTIËRS 11:29

In ons huidige Afrikaanse vertaling lui 1 Kor 11:29 soos volg: “want hy wat eet en drink sonder om te besef (diakrinein) dat dit die liggaam van die Here is, bring daardeur 'n oordeel oor homself”. Ons gaan by twee probleme rakende hierdie teks stilstaan, naamlik die woorde: die liggaam van die Here asook die betekenis van die woord diakrinein (ou vertaling: onderskei).

15.4.1  Die liggaam (van die Here)

Die tradisionele uitleg van die teks gaan uit van die veronderstelling dat die liggaam waarvan hier sprake is, die liggaam van Christus is wat in die nagmaal aan die gemeente gegee word. In die beste Griekse manuskripte staan egter nie die woorde “van die Here” na die woord “liggaam” nie, maar dit kom wel in die latere (maar nie die betroubaarste nie) manuskripte voor. In hierdie latere tekste kom ook nog die Griekse woord, wat die ou vertaling weergee met “onwaardige wyse” (eet en drink), wat vanaf vs 27 hier ingesluip het, voor. Heel tereg laat die nuwe vertaling dit weg, maar verbasend genoeg word nog steeds die woorde “van die Here” na die woord “liggaam”, ingesluit. Die rede kan alleen die druk van die tradisie wees wat geglo het dit gaan hier om die gekruisigde liggaam van Christus net soos in vs 27. Terwyl in laasgenoemde vers egter verwys word na die liggaam én die bloed van die Here, is in vs 29 alleen sprake van die liggaam. Dit klop met die gebruik van die woord “liggaam” in hoofstuk 10:17 waar dit dui op die gemeente: “Omdat dit een brood is, is ons al is ons baie, saam een liggaam, want ons het almal deel aan die een brood. Die liggaam waarvan in vs 29 sprake is, is dieselfde liggaam waaraan die hele hoofstuk 12 gewy word. Ook hoofstuk 11 vanaf vs17 handel oor die onderlinge optrede binne die gemeente tydens nagmaal. Die probleem wat in die gemeente bestaan, het hoegenaamd niks daarmee te make dat hulle nie begryp dat die brood en die wyn aanduidings is van die liggaam en bloed van Christus nie. Dit is 'n totaal vreemde gedagte binne die konteks en selfs in stryd met hulle siening van die nagmaal soos blyk uit hoofstuk 10 (sien later by volgende punt). Wat die gemeente moet diakrinein, is hulleself as liggaam (van Christus).

15.4.2  Die onderskeiding van die liggaam

1.  Die siening dat dit in 1 Kor 11:29 gaan om die onderskeiding van die nagmaalsbrood en wyn as liggaam (van die Here), het die afgelope eeue 'n beslissende rol gespeel in die weiering om aan heel jong kinders die nagmaal te bedien. Hulle sou nog nie in staat wees om die betekenis van die tekens te verstaan nie. Snaaks dat dieselfde beswaar nie gegeld het teen die gebruik van die doopwater nie. Suigelinge kan immers ook nie verstaan dat dit dui op die bloed van Christus wat ons reinig van alle sonde nie. 

2.  By die 4e Lateraanse Konsilie (1215) is die uitdrukking anni discretionis (jare van onderskeiding) in verband met die nagmaal gebruik, maar dit het hoegenaamd niks met 1 Kor 11:29 te make gehad het nie. Dit was 'n aanduiding van die jare waarop kinders voor die reg aanspreeklik gehou kon word. Boonop het die Konsilie nie die uitdrukking gebruik om kinders weg te hou van die nagmaal nie. Tot  op daardie tydstip, maar ook nog vir lank daarna, was dit reeds vir eeue die gebruik dat selfs suigelinge die nagmaal kon gebruik soos dit ook vandag nog die geval is by die Oosters-Ortodokse Kerk. Waarskynlik as gevolg van die opkoms van die leer van die transubstansiasie waarvolgens die brood en wyn letterlik tydens nagmaal verander in die liggaam en bloed van Christus, het mense al hoe minder dit gewaag om nagmaal te gebruik. Daarom het die Konsilie besluit dat almal wat reeds die anni discretionis bereik het, dit ten minste een maal per jaar moes gebruik, maar geen gedoopte is verbied nie. Later eeue is die uitdrukking verkeerdelik in verband gebring met 1 Kor 11:29 en gebruik om klein kinders van die nagmaal te weer. Die Konsilie van Trente (16e eeu) gebruik die uitdrukking anni discretionis as aanduiding van die jare waarop 'n kind in staat is om die nagmaalspyse van gewone spyse te onderskei. 

3.  Die woord diakrinein kan op verskillende wyses vertaal word. Basies beteken dit om “reg te beoordeel” (vergelyk 1 Kor 6:5; 1 Kor 11:31; Matt 16:3). Die tradisionele uitleg veronderstel dat dit in 1 Kor 11: 29 beteken dat die liggaam van die Here waarna die nagmaalsbrood verwys,  nie reg beoordeel word nie. In 'n meesterlike artikel (in Evangelische Theologie) wys Wolfgang Schenk reeds jare gelede (1961) daarop dat dit eintlik uiters onlogies van Paulus sou wees. Paulus moes dan eintlik gesê het dat hulle die brood nie reg beoordeel nie (diakrinein ton arton), maar hy praat van die liggaam.  Twee versies verder (vs 31) word die woord herhaal en dan slaan dit duidelik op die gemeente: “As ons onsself vooraf reg ondersoek (diakrinein) het, sou ons nie onder die oordeel gekom het nie.” As hulle oor hulleself as liggaam (van Christus) reg geoordeel het, sou hulle nie onder God se oordeel gekom het nie. Duidelik dui hierdie oordeel nie op “die laaste oordeel” nie, want Paulus vervolg (vs 32): “Maar nou word ons deur die Here geoordeel en getugtig, sodat ons nie saam met die wêreld veroordeel word nie.”

4.  Waaruit bestaan hierdie “nie reg beoordeel nie” van die gemeente as liggaam van Christus? Met 'n bloot intellektuele beoordeling waartoe klein kindertjies nog nie in staat is nie, het vs 29 honderd persent niks te make nie. In I Kor 4:7 word die woord diakrinein op 'n heel interessante wyse gebruik. Daar gaan dit om mense wat hulle self heeltemal te belangrik beoordeel en daarom verkeerd beoordeel: “Wie maak jou so belangrik? (tis gar se diakrinei). En wat besit jy wat jy nie ontvang het nie? As jy dit ontvang het, waarom stel jy jou so aan …” Dit is die groot gevaar dat in die gemeente die een op die ander sal neersien. Die waarskuwing in 1 Kor 11:29 teen die verkeerde beoordeling van “die liggaam” moet in die lig verstaan word van vs 22 (ou vertaling): “Of verag julle die gemeente van God, en maak julle dié beskaamd wat nie het nie?” Die aangeleentheid ten opsigte waarvan die gemeente hulle self moet beoordeel, het dan ook niks te make met of hulle intellektueel begryp dat die brood en wyn aanduidings is van die liggaam van Christus nie, maar of hulle teenoor mekaar die nodige eerbied en respek betoon (vs 33). 

5.  Daar bestaan saaklik én formeel 'n hegte band tussen vs 33 wat aandui hoedat die gemeente moet optree teenoor mekaar, en vs 27 wat lui: “Elkeen wat op 'n onwaardige wyse van die brood eet of uit die beker van die Here drink, sal skuldig wees aan sonde teen die liggaam en die bloed van die Here.” Die formele band kom ongelukkig nie in die Afrikaanse vertaling na vore nie, maar in die Grieks begin beide sinne met dieselfde woord (hoste: daarom, gevolglik; Engels: so then). Indien hulle hulleself as liggaam (vs 29) nie reg beoordeel nie en derhalwe onder die oordeel van God kom (vs 32) soos onder andere blyk uit die swakkes en siekes onder hulle (vs 30), dan gebruik hulle op ongepaste wyse die nagmaal en sondig sodoende teen die liggaam en die bloed van die Here (vs 27). Daar bestaan immers die nouste verband tussen die gemeente as liggaam (corpus mysticum) en die gekruisigde liggaam en bloed van Christus (corpus crucifixum). Eersgenoemde, die kinders inkluis, is die vrug van laasgenoemde. Wie die kerk as liggaam van Christus nie onderskei (reg beoordeel) nie deur die wyse van optrede by die nagmaal, bring daardeur 'n oordeel oor hulleself (vs 29). Dieselfde gedagte vind ons in hoofstuk 8:12: “Deur so teen die broeders te sondig en 'n las op hulle swak gewetens te lê, sondig julle teen Christus.”

6.  Die saak ten opsigte waarvan die gemeente opgeroep word tot die regte beoordeling is nie of hulle begryp dat die nagmaalsbrood en wyn verwys na die liggaam en bloed van Christus nie, maar of hulle met die nodige respek optree teenoor hulle medegelowiges. Hierdie gemeente het baie goed besef waarna die brood en wyn verwys. Trouens mens kry uit 1 Kor 10 die indruk dat hulle byna magies gedink het oor die sakramente asof die tekens opsigself ons red. Daarom waarsku Paulus dat die “kerk” in die Ou Testament naamlik die ou verbondsvolk in die woestyn, ook almal “gedoop” was (vs 2) en almal “nagmaal” gebruik het (vs 3,4). “Tog was God met die meeste van hulle nie tevrede nie, want hulle het in die woestyn omgekom” (vs 5).

7.  1 Kor 11 is 'n ernstige waarskuwing om nie teen gemeentelede (kinders inkluis) te diskrimineer nie. Wat Calvyn skryf (Inst 4, 17, 38) is ter sake: Ons sal uitnemend in die sakrament gevorderd wees wanneer in ons harte hierdie gedagte …ingegraveer is, dat ons niemand van ons broeders kan beledig, minag of verwerp, skend of op enige wyse kwets sonder dat ons tegelyk in hom Christus kwets, verag en skend nie...; dat ons nie met ons broeders onenig kan wees, sonder tegelyk onenig te wees met Christus nie; dat ons so 'n sorg as wat ons dra vir ons liggaam ook moet dra vir ons broeders, wat lede is van ons liggaam, dat ons, net soos geen enkele deel van ons liggaam deur enige gevoel van smart aangeraak word sonder dat dit ook deur alle ander dele versprei nie, dit ook nie moet duld dat 'n broeder enige kwaad ly sonder dat ook onsself deur medelye met hom gevoer word nie.

8.  Ons konklusie moet dus wees dat die tradisionele beroep op 1 Kor 11:29 om kinders van die nagmaal uit te sluit, berus op 'n totaal verkeerde uitleg van die teks, omdat dit nie rekening hou met die konteks nie. Trouens, wat die gees van die teks betref is dit eerder 'n sterk afwysing van die uitsluiting van die kinders by die nagmaal. Is hulle nie ook deel van die liggaam (d w s die kerk) nie? Wie dit ontken, beoordeel die liggaam totaal verkeerd.

15.5  SAKRAMENT EN GELOOF

15.5.1  Dit is kenmerkend van die sakrament dat dit 'n heilsmiddel is in die hand van God waarmee Hy sy heilswoord aan ons bevestig. Die sakrament se inhoud is daarom niks anders nie as die genade van God wat in die Gekruisigde se vonnis (dood) en vryspraak (opstanding) (Rom 4:25) aan ons voltrek word. 

15.5.2  God is die handelende Persoon wat deur Woord en sakrament sy genade in Christus aan ons toesê (vergelyk die performatiewe karakter van die Woord in die verslag hierbo: Die gesag van die Skrif). In aansluiting by Augustinus het die Reformatore dan ook graag van die sakrament gepraat as 'n “sigbare Woord”. Soos 'n bruidegom vir sy bruid “sy woord gee” en dit boonop nog bevestig met 'n troupand (ring), so gee God ons ook nog die sakrament as pand om sy verbond met ons (en ons kinders) te onderstreep (beseël). In 'n sekere sin is die sakrament dus “onnodig”, want God se Woord is genoeg. God se beloftes wat in Jesus JA is (2 Kor 1:19,20) sal bly staan al gaan die hemel en die aarde verby. Wanneer daar getwis ook rondom die sakrament van die doop in Korinte ontstaan, is Paulus dankbaar dat hyself maar weiniges gedoop het. “Christus het my immers nie gestuur om te doop nie, maar om die evangelie te verkondig” (1 Kor 1:17). Maar waarom gee God dan tog aan ons die sakramente en waarom skryf Paulus dan tog sulke wonderlike dinge oor sowel doop as nagmaal?

15.5.3  Nie omdat God se Woord nie genoeg is nie, maar omdat sy verbondsvolk (kerk) se geloof in sy beloftes so gebrekkig is. Juis die “onnodigheid” van die sakrament is soos die luukse van 'n troupand (wat immers ook “onnodig” is), JUIS daarom 'n verdere bewys van God se liefde en genade. Soos artikel 33 van die Nederlandse Geloofsbelydenis dit stel: Ons glo dat ons goeie God, omdat Hy rekening hou met ons stompsinnigheid en swakheid, die sakramente vir ons ingestel het om sy beloftes aan ons te beseël, tekens van sy goedheid en genade teenoor ons te wees en om ons geloof te voed en in stand te hou. Dit is derhalwe van die allergrootste belang om te verstaan dat die sakrament nie rus op ons geloof nie, maar omgekeerd: dat ons geloof rus op die (inhoud) van die sakrament naamlik God se genade in Christus wat in die Woord aan ons toegesê word. Saaklik (en logies) gaan die inhoud van die geloof, dus altyd aan die menslike geloof vooraf. Wat Otto Weber van die doop sê, geld ook die nagmaal: Alle doop (d w s ook volwassedoop) is kinderdoop. Die koninkryk van God behoort nie ook aan kindertjies nie, maar net aan “kindertjies”(Luk 18:17).

15.5.4  Dat die verskriklike moontlikheid bestaan dat iemand sy/haar rug kan draai op hierdie genade wat in Woord en sakrament aan ons toegesê word, het ons reeds gesien in Paulus se waarskuwing in 1 Kor 10. Maar die egtheid en waaragtigheid van God se belofte is nie afhanklik van ons geloof nie. God spreek immers nie gelowiges nie, maar goddeloses vry (Rom 4:5). Geloof is nie ons aandeel aan die heil nie, want dan hou dit op om geloof te wees, maar juis die erkenning dat ons geen aandeel aan die heil het nie. Dit is juis geloof wanneer ons ook met ons ongeloof gaan skuil in God se genade in Christus wat oor ons uitgespreek word in die Woord en bevestig word deur die sakrament. Dit is geloof om te rus daarin dat Christus ook namens ons geglo het. Net soos wat ons in Christus gesterf en opgestaan het (vergelyk Rom 6 oor die doop), so glo ons ook in Christus, dit wil sê Hy glo ook in ons plek. Geloof is om daarin te rus dat Hy in ons plek geglo het.

15.6  DIE BEGEERTE TOT DIE NAGMAAL

15.6.1  Dit is nie glashelder wat die besluit van 1998 beteken dat kinders wat die “begeerte het” tot die nagmaal toegelaat mag word nie. Dit maak tog geen sin om iemand “toe te laat” om iets te doen wat hy/sy geen begeerte het om te doen nie. Indien die bedoeling sou wees om ouers te vermaan om nie hulle jong kindertjies te dwing om nagmaal te gebruik nie, is dit uiteraard in orde. Dit is ook sinneloos om 'n volwassene daartoe te dwing.

15.6.2  In die lig van die ander twee vereistes wat in die besluit vervat is, is die Sinode van Noord-Kaap waarskynlik korrek om ook hierdie bepaling as deel te sien van hierdie “voorwaardelike” siening van die nagmaal. Waarom hierdie selfde vereiste nie ook geld ten opsigte van die kinderdoop nie, is teologies gesproke onbegryplik. Die hewige “protes” wat 'n mens dikwels van die dopelinge moet aanhoor by die doopvont, skep die indruk dat 'n aanmerklike persentasie van hulle nie 'n besondere sterk begeerte het om die doop te ontvang nie. 'n Mens het alle rede om te vermoed dat die protes tydens die besnydenis ten minste net so groot was.

15.6.3  Daar bestaan inderdaad geen teologiese beswaar teen die beoefening van suigelingkommunie wat vandag nog steeds in die groot Oosters-Ortodokse tradisie gebeur nie. Vanuit 'n gereformeerde verbondsperspektief sou 'n mens selfs kon argumenteer dat net soos in die geval van die kinderdoop, die korporatiewe verbondseenheid van die gesinslede onderling, en van die gesin met die kerk as liggaam van Christus in sy geheel, daardeur pragtig na vore kom. Juis in die nagmaal kom die sosiale (dit wil sê anti-indiwidualistiese) karakter van die verbond sterk na vore.

15.6.4  Terselfdertyd is dit waarskynlik prakties veel moeiliker om die nagmaal op 'n sindelike wyse aan heel klein kindertjies te bedien. Voorts moet in gedagte gehou word dat terwyl die doop die sakrament van die inlywing is, is die nagmaal die sakrament van die inblywing in die verbond van God. Soos die water in die woestyn (1 Kor 10) moet dit die kerk in staat stel om geestelik te oorleef in die”woestynreis van die lewe”. Dit maak wel goeie sin om dit met kindertjies wat al enigermate verstaan waarom dit gaan, te deel. Dit mag hulle van kleins af leer adem binne die verbondsbeloftes van God wat ons vergesel van ons wieg tot (anderkant) die graf, wanneer geloof (en beloftes) oorgaan in aanskouing. Nooit mag ons begeerte of begrip egter beskou word as die grond van God’s genade nie, want dan sal swaksinniges nooit tot die tafel van die Here toegelaat kan word nie.

15.7  KONKLUSIE

Die besware van die Sinode van Noord-Kaap dat die huidige formulering van die Algemene Sinode van 1998 se besluit ten opsigte van die toelating van kinders tot die nagmaal die indruk skep van “voorwaardelikheid”, is geldig.

15.7.1  Die opvatting dat ons kinders eers in staat moet wees om aan die voorwaardes van 1 Kor 11: 9 te voldoen, berus op 'n foutiewe interpretasie van die teks.

15.7.2  Nog belangriker is die foutiewe opvatting van die voorwaardelike karakter van geloof omdat dit juis die aard van geloof weerspreek. Ons geloof rus immers nie op ons geloof nie (dan word geloof weer 'n goeie werk), maar op Gods genade in Christus (die inhoud van ons geloof). Weliswaar is geloof (net soos goeie werke wat vrug is van die Gees) 'n gawe van God. Geloof bestaan egter nie daarin dat ons ons vertroue plaas op God se gawes nie, maar op God Self wat sy Woord vir ons gee. In die woorde van Martin Luther: “Om op ons ontvange geloof te vertrou, is afgodery.”

15.7.3  Weliswaar is deelname aan die sakramente terselfdertyd 'n geloofsbelydenis. Die doop met die water en die eet en drink van die nagmaalsbrood en wyn is 'n verkondiging van Gods genade in Christus wat ons as gemeente (en kerk) saambind. Die deelname as sodanig is 'n belydenis, maar dit moet nie indiwidualisties verstaan word nie. Die gemeente as liggaam van Christus (corpus mysticum) bely gesamentlik hulle geloof. Deel van die inhoud van hierdie geloofsbelydenis is dat die verbondskinders deelgenote is van hierdie genade soos blyk uit hulle teenwoordigheid aan die nagmaalstafel.
15.8  AANBEVELING:  KINDERNAGMAAL

15.8.1  Die Algemene Sinode besluit om punt 1 van die Algemene Sinode 1998 se besluit ten opsigte van Kinders by die Nagmaal te vervang met die volgende:

Aangesien ons kinders deur die doop opgeneem is in Gods genadeverbond en derhalwe deel is van die kerk as liggaam van Christus, bestaan daar geen rede om hulle te weerhou van die nagmaal nie, en kan hulle daarom met vreugde uitgenooi word na die nagmaal.

15.8.2  Die Algemene Sinode neem kennis van die beskrywingspunte van die sinodes van Noord-Transvaal en Noord-Kaapland.

16.  KINDERS AAN DIE NAGMAALSTAFEL: GRAVAMEN KERKRAAD VAN WITFIELD: 

16.1  VOORSTEL VAN KERKRAAD

Die Kerkraad van Witfield versoek dat die besluit van die Algemene Sinode van 1998 dat kinders wat nog nie openbare belydenis van geloof afgelê het nie toegelaat word tot die nagmaal, herroep word. Behalwe praktiese probleme het hulle ook prinsipiële besware. AKLAS het op laasgenoemde gefokus. 

16.2  BESWARE

4.2.1  In die Bybel is daar geen spore van en gronde vir kindernagmaal nie

1.  In die Bybel is daar inderdaad geen uitdruklike voorbeeld van kindernagmaal nie; ook nie van kinderdoop nie. Die beswaar dat daar slegs volwasse dissipels teenwoordig was by die instelling van die nagmaal, is geen argument nie. Daar was ook geen vroue teenwoordig nie. Trouens daar is geen uitdruklike voorbeeld van 'n vrou wat nagmaal gebruik het in die Bybel nie. Hoewel volgens die “letter” van die Skrif geen voorbeeld van vroue by die nagmaal voorkom nie, is ons oortuig dat dit in stryd sal wees met die Gees van die Bybel om vroue daarvan te weerhou. Dieselfde geld ook ons oordeel ten opsigte van kinders by die nagmaal (en die doop). 'n Mens wonder watter afleiding die kerkraad daaruit sal maak dat Jesus, welwetende dat Judas Hom sou verraai, tog ook vir hom die brood en wyn gee.

2.  Die argument dat die feit dat wyn gebruik is by die instelling van die nagmaal, 'n bewys is dat Jesus die sakrament nie vir kinders bedoel het nie, vind ons uiters vreemd. Tydens die Ou Testamentiese pasga waarby kinders beslis teenwoordig was, is ten minste vier maal van wyn gebruik gemaak. Of dit nog in die tyd van Christus die geval was, berus op historiese argumente, maar is teologies nie van deurslaggewende betekenis nie. Wat in die Nuwe Testament die gebruik was, hoef nie klakkeloos nagevolg te word nie. Indien mense reken dit is beter om aan kinders, soos aan sommige volwassenes, liewer druiwesap te gee, is daar geen prinsipiële beswaar daarteen nie.

16.2.2  Die vereistes van 1 Kor 11 sluit kinders uit

Daarop het ons reeds geantwoord in die verslag na aanleiding van die gravamen van die Sinode van Noord-Kaap. Hulle afwysing dat die argument dat die gevare waarteen Paulus in 1 Kor 11 waarsku slegs volwassenes geld en nie kinders nie, omdat dit daarop sou neerkom dat aangesien kindertjies nog nie kan glo nie, die sakrament in hulle geval dus ex opere operato werk, berus op 'n verkeerde siening oor die aard van geloof (sien verslag: gravamen Sinode van Noord-Kaap). Die sakrament (Gods genade) rus immers nie op ons geloof nie, maar ons geloof rus op die sakrament. Wie dit ontken het 'n ex opere operato opvatting van geloof wat daarop neerkom dat geloof as menslike daad ons red, en nie alleenlik die offer van Christus nie. Maar dan is dit juis nie meer geloof nie. Om te stel dat geloof tog ook 'n gawe van God is, maak die saak nie beter nie, want goeie werke is ook as vrug van die Gees, 'n gawe van God. Weliswaar lees ons in die Bybel dat geloof red, maar ons lees ook dat die doop red (1 Pet 3:21). In beide gevalle gaan dit om die inhoud van geloof en sakrament wat dieselfe is as God se verbondsbeloftes naamlik sy heil in Christus Jesus.

16.2.3  Kindernagmaal is in stryd met Calvyn en die gereformeerde tradisie

1.  Dit is wel waar. Maar stem die kerkraad saam met Calvyn se siening dat die nagmaal “gif sou wees vir ons teer kindertjies”? Is die nagmaal dan gevaarliker (en heiliger) as die Woord? Klink Calvyn nie op hierdie punt nog 'n bietjie “rooms” nie? Is Calvyn se siening nie hier in stryd met sy eie opvatting van die “leegheid” van die geloof, die geldigheid van die kinderdoop, asook die Heidelbergse Kategismus se waarskuwing teen die Rooms-Katolieke opvatting van die nagmaalsbrood en wyn as “afgodery”, nie? En het die Reformasie ons nie self geleer: ecclesia reformata semper reformanda ('n gereformeerde kerk moet altyd reformeer) nie? In kort: Is die “letters” van Calvyn waarop hulle 'n beroep maak nie in stryd met die gees van Calvyn se teologie nie? 

2.  Hulle interpretasie van vraag 21 (H Kat) wat teen kindernagmaal sou getuig, verskil juis radikaal van Calvyn se siening van die aard van geloof. Volgens Calvyn bestaan geloof nie uit twee aanvullende dele naamlik (i) kennis (cognitio) en (ii) vertroue (fiducia) nie, maar vorm geloof 'n eenheid. Daarom bestaan daar by Calvyn nie (soos die kerkraad dit stel) “ baie duidelik 'n balans tussen fides qua (die subjektiewe geloof, AKLAS) en die fides quae (die inhoud van die geloof, AKLAS) naamlik Gods genade in Christus nie, maar 'n eenheid. In sy beroemde definisie van geloof (Inst 3, 2, 7) praat Calvyn nie van “vertroue” nie, maar net van “kennis”, maar hierdie kennis is terselfdertyd “vertroue”. Elders kan hy “vertroue” as sinoniem gebruik van “kennis”. Hierdie kennis is immers nie bloot intellektuele kennis nie, maar in lyn met die Hebreeuse woord wat ons ook met “beken” kan vertaal. Dit dui op 'n eksistensiële kennis wat daarom terselfdertyd vertroue is. Wanneer die Heidelbergse Kategese vraag 21 van kennis en vertroue praat, sou dit verkeerd wees indien dit beteken dat geloof uit twee afsonderlike, losstaande elemente bestaan. Die woord vertroue wil juis verduidelik dat geloof geen bloot intellektuele kennis behels nie. Dit is immers volgens Calvyn se definisie 'n kennis “van Gods welwillendheid jeens ons” waarvan jy onmoontlik bloot kan “kennis neem”. Jy kan sy “welwillendheid” alleen maar ontvang of verwerp. Geloof is om jou op Gods welwillendheid te verlaat soos 'n kindjie op sy/haar moeder. Luk 18:17: “Wie die koninkryk van God nie soos 'n kindjie ontvang nie, sal daar nooit ingaan nie.” En volgens vs 15 was dit juis heel klein kindertjies (dieselfde woord word vir die nog ongebore Johannes die Doper gebruik) van wie Jesus dit sê wanneer die dissipels die mense wil verhinder om hulle na Hom te bring.

16.2.4  Kindernagmaal sou die vrug wees van humanistiese indiwidualisme

Juis die teendeel is waar. Die teenstanders van die kindernagmaal stel aan die klein indiwiduele kindertjies dieselfde intellektuele eise as aan volwassenes, maar misken daarmee juis die korporatiewe eenheid van die Bybelse verbondsdenke wat tot uitdrukking kom in die verbondsbeloftes wat geld vir ons en ons kinders. In die nagmaal beleef ons reeds in die geloof (soos die nagmaalsformulier dit stel) iets van die eskatologiese bruilofsmaal van die Lam. Sou die klein kindertjies van daardie belofte uitgesluit wees.? Wie dit beweer “onderskei” nie die gemeente as liggaam Christus nie (sien verslag oor gravamen van Sinode van Noord-Kaap).

16.3  AANBEVELING:  GRAVAMEN WITFIELD

In die lig van die voorafgaande aanvaar die Algemene Sinode nie die gravamen van die Kerkraad van Witfield nie.

15/16. KINDERS AAN DIE NAGMAALSTAFEL: BESKRYWINGSPUNTE NOORD-KAAPLAND EN NOORD-TRANSVAAL/GRAVAMEN WITFIELD

Sien C.12.1 : 1.2 en vgl A.16.1:3.2.2
1.2.1 Die Algemene Sinode handhaaf sy besluit van 1998 dat gedoopte kinders wat in Jesus Christus glo, aan die vereistes van 1 Kor 11 voldoen, en die begeerte het om nagmaal te gebruik, tot die nagmaal toegelaat mag word (SA Strauss/MP Gertenbach)
1.2.2  Die Algemene Sinode keur die volgende aanbevelings van die ASK (Agenda 2002 bl 344) as beginsel-standpunt goed:

1.2.2.1  Kerkrade het 'n deurlopende verantwoordelikheid om doop- en belydende lidmate toe te rus en te begelei vir die Christelike leer en lewe.

1.2.2.2  Kerkrade het daarom ook 'n verantwoordelikheid om die besluit van die Algemene Sinode 1998 oor die toelating van kinders tot die nagmaal uit te voer.  In hierdie proses moet daar deurlopende begeleiding van ouers en kinders plaasvind, omdat die ouers so 'n belangrike rol by die kind se sinvolle gebruik van die sakrament speel.  Kerkrade kan hiervoor die prediking, kategese, die pastorale werk van predikant, ouderling en diaken en ander vorme van begeleiding, inligting en voorligting gebruik.

1.2.2.3  Met betrekking tot die toelating van dooplidmate tot die nagmaal tref elke kerkraad toepaslike reëlings in die lig van plaaslike omstandighede.  Wykskerkraadslede en/of kategete kan ook in die opsig saam met die ouers betrek word.

1.2.3  Die Algemene Sinode neem kennis van die beskrywingspunte van die Sinodes van Noord-Transvaal en Noord-Kaapland en die gravamina van die gemeentes Witfield en Hospitaalpark.

12.13 KINDERS AAN DIE NAGMAALSTAFEL (552: 15/16)
1. Die Algemene Sinode handhaaf sy besluit van 1998 dat gedoopte kinders wat in Jesus Christus glo, aan die vereistes van 1 Kor 11 voldoen, en die begeerte het om nagmaal te gebruik, tot die nagmaal toegelaat mag word. 
2.  Die Algemene Sinode keur die volgende aanbevelings van die ASK (Agenda 2002 bl 344) as beginsel-standpunt goed:

2.1  Kerkrade het 'n deurlopende verantwoordelikheid om doop- en belydende lidmate toe te rus en te begelei vir die Christelike leer en lewe.

2.2  Kerkrade het daarom ook 'n verantwoordelikheid om die besluit van die Algemene Sinode 1998 oor die toelating van kinders tot die nagmaal uit te voer.  In hierdie proses moet daar deurlopende begeleiding van ouers en kinders plaasvind, omdat die ouers so 'n belangrike rol by die kind se sinvolle gebruik van die sakrament speel.  Kerkrade kan hiervoor die prediking, kategese, die pastorale werk van predikant, ouderling en diaken en ander vorme van begeleiding, inligting en voorligting gebruik.

2.3  Met betrekking tot die toelating van dooplidmate tot die nagmaal tref elke kerkraad toepaslike reëlings in die lig van plaaslike omstandighede.  Wykskerkraadslede en/of kategete kan ook in die opsig saam met die ouers betrek word.

2004 ALGEMENE SINODE
Agenda, p77-8

KOMMISSIE VIR DIE EREDIENS 

q 
5.  EREDIENS

A. OPDRAGTE / SAKE VIR AFHANDELING

2.  KINDVRIENDELIKE NAGMAALSFORMULIER

2.1  Opdrag (BR 6.2.13.2) – die Algemene Sinode gee opdrag aan die AKE om die kindvriendelike Nagmaalsformulier in Engels te laat vertaal vir gebruik deur Engelse gemeentes.

2.2  Uitvoering 

2.2.1  Die spesifieke kindvriendelike formulier is nog nie in Engels vertaal nie; dit kan goedskiks aandag geniet wanneer daar gewerk word aan die nuwe Handboek vir die Erediens - sien pt 10 hierna.

2.2.2  Daar is wel gewerk aan 'n ander kindvriendelike nagmaalsformulier wat vanaf Noord-Transvaal ontvang is; dit word aan die Sinode voorgelê vir goedkeuring.

'N NAGMAALSFORMULIER VIR KINDERS

(Al die aspekte hoef nie noodwendig by elke Nagmaal gebruik te word nie.  Kies een of twee, afhangende van die gehoor.  Die hoofpunte kan ook op plakkate of op die flitsborg/"powerpoint’-aanbieding geplaas word.)

1.  Nagmaal is 'n onthou-ete

Wat onthou ons?

Dat Jesus vir ons gesterf het.  Hy het self gesê:  "Gebruik dit tot my gedagtenis" (Luk 22:19-20).  Hy het ons sonde vergewe en ons sy kinders gemaak.

2.  Nagmaal is 'n waarborg ('n belofte wat nie gebreek kan word nie)

Die Here belowe ons in sy Woord dat ons eendag by Hom sal wees.  1 Kor 11:26

Ek kan nie wag nie!  Wanneer ons die nagmaal gebruik wys dat dat ons mense is wat weet dat ons eendag by Hom sal wees

3.  Daarom sê ons ook ons sien uit daarna en ons verwag Hom

Openbaring 19 praat van 'n groot troue, partytjie en baie blydskap.

Die duiwel probeer ons aankla en sê ek en jy is nie goed genoeg om genooi te word nie - ons veg terug en sê vir Hom:  Jesus het my vergewe - ja alles vergewe, selfs dit wat ek nog gaan doen!  Ek behoort aan Jesus.

4.  Die Nagmaal sê:  Ons behoort aan mekaar!

Jy is ook deel van die gemeente.  Jy behoort aan die Here en aan die gemeente van die Here.  Daarom gebruik 'n mens die nagmaal net waar daar gelowiges is; ook nie op jou eie nie! (1 Kor 10:17)

5.  Met die Nagmaal sê ons dankie! 1 Kor 10:16

Waarvoor wil julle vandag dankie sê?

6.  En natuurlik is ons baie bly!

Omdat ons weet dat die Here ons sonde vergewe het.

Voordat ons saam deelneem aan die nagmaal, bely ons ons sonde voor die Here.  Ons sê vir Hom ons weet dat ons baie dinge doen wat nie reg is nie en ons vra Hom om ons te vergewe en ons lewens nuut te maak.

Opsioneel:  Net soos wat ons voor ons etes by die huis dankie sê en bid, gaan ons ook nou met die Here praat.  Ons gaan dit doen deur die Ons Vader gebed te bid/sing; of ander eenvoudige gebed te bid.)

By die breek van die brood:

Hierdie brood wat ons breek, herinner ons dat ons deel het aan Jesus Christus se liggaam.  Dit is 'n onthou-broodjie!  Ons eet dit en onthou dat Jesus aan die kruis gesterf het sodat al ons sonde vergewe kan word.

By die skink van die wyn:

Hierdie beker is die dankie-sê-beker en herinner ons daaraan dat Jesus se bloed wat gevloei het ons van Hom deelmaak.  Drink dit en onthou dat sy kosbare bloed gevloei het sodat al ons sonde vergewe kan word.

Noudat ons dit alles weer onthou het kan ons die Here se Naam loof en prys en dankie sê dat Hy Homself vir ons kom gee het.

Sing 'n loflied of lees die toepaslike gedeelte by die Nagmaalsformulier.

2.3  AANBEVELING:  KINDVRIENDELIKE NAGMAALSFORMULIER - die Algemene Sinode keur die kindvriendelike formulier (pt 2.2.2) goed vir gebruik.

A.8.1 JEUG

1. JEUGFASETTE IN DIE 7 PRIORITEITE

4.  NAGMAAL AAN DOOPLIDMATE
4.1  OPDRAG
Die Algemene Sinode het die stuk “Versoek van die Ring van Bloemfontein-Noord rakende die nagmaal aan dooplidmate” na die AJK verwys vir studie en rapport aan die ASK/Moderamen wat na bevind van sake daarop handel.  (Handelinge Alg. Sinode 2002 bl. 563)
4.2  UITVOERING
Die AJK het die volgende aan die ASK deurgegee:

1.  Die Algemene Sinode het in Oktober 2002 ’n gravamen behandel oor die kinders se deelname aan die nagmaal en die besluit van 1998 gehandhaaf dat kinders aan die nagmaal deelneem

(Notule 18 Oktober verslag C.12.3).

2.  Die Verslag wat in 1998 aan die Algemene Sinode voorgelê is (Bylae A6-1, bl.116-121) maak ‘n onderskeid tussen die kinders se verstaan van die nagmaal en of die merktekens van die geloof in hulle lewe sigbaar is en die belydenis van geloof as afsluitpunt van die amptelike formele onderrig as dooplidmaat. (Trouens, prof JJ de Klerk het op ’n keer gepraat van ’n geloofsverklaring en geloofsbelydenis om die onderskeid aan te dui) (Vgl Bylae A6-1 pt 3.2.3 en 3.2.7).

3.  Die AJK sal graag die besinning oor die inhoud van die belydenis van geloof wil ontvang, indien die sinode besluit om dit te laat doen. Dit kan vir die res van die kerk waardevol wees.

Die hooflyne of doel van belydenis van geloof is uitgespel in die verslag (pt 3.2.7). Die nuwe belydenisgroep se kategeseboek, Geloof wat rêrig is, 2002, bou voort hierop en lê klem op die 12 Artikels (leer) en 10 Gebooie (lewe).

4.  Die ad hoc-kommissie wat die verslag vir die kinders se deelname aan die nagmaal opgestel het, het aandag gegee aan die moontlike verlaging van die ouderdom van die katkisante vir die aflê van belydenis van geloof. Daar is egter aanbeveel dat dit steeds op minstens 16 jaar gehandhaaf word (A6-1 pt 3.2.7). Die Sinode het dit ook so aanvaar.

2004 NOTULE en ook BESLUITEREGISTER
p295

VOORLEGGING VAN PARALLELLE SESSIE

A.5  EREDIENS (Boek II, bl 69)

1.3  Begrafnisbelydenisse - goedgekeur, met wysiging van “belydenisse” na “liturgieë”.

2.3  Kindervriendelike Nagmaalsformulier - terugverwys na ADGB (Taakspan Erediens) om aandag te gee aan verskeie voorgestelde herformulerings.

ALGEMENE SINODE 2007
5. Gereformeerde verstaan van die doop
Die Taakspan vir Leer en Aktuele Sake se verslag oor die Betekenis en Gebruik van die Doop het tot lewendige bespreking gelei. Die saak is verwys na ’n tydelike kommissie wat na oorleg met mekaar die volgende voorstel gedoen het.  

NB  Enige suggestie in die media van ’n “bekeringsdoop” naas die Christelike doop (Beeld en Burger) is sonder enige gronde.  

Hier volg die finale besluit oor die doop.

[Punt 5 verwys ook na Kindernagmaal]

1. Die AS neem bogenoemde verslag in ontvangs as vertrekpunt vir omvattende gesprek aangaande doop en doopviering.

2. Die AS bevestig dat die christelike doop vanuit die radikaliteit van die genade, as onherhaalbaar beskou moet word.

3. Met groot begrip vir die kragtige betekenis van simbole en rituele en met behoud van die christelike doop as eenmalige sakrament (vir kinders en volwassenes) dra die AS dit aan sinodes op om te besin oor toepaslike rituele waardeur gedoopte lidmate van die werklikheid van God in hulle lewe kan getuig.

4. Sodanige rituele sou ook net gevier kon word deur persone wat hulle christelike doop erken.

5. Die Algemene Sinode gee aan Algemene Diensgroep Gemeente Ontwikkeling opdrag om die sinode te bedien met ’n eenvoudige en helder beleid en voorstelle aangaande doop, doopviering, kindernagmaal en kategese, wat beide ons tradisie en die praktiese bedieningskonteks van ons dag in ag sal neem.

23. KINDVRIENDELIKE NAGMAALSFORMU-LIER - terugverwys na ADGB (Taakspan Erediens) om aandag te gee aan verskeie voorgestelde herformulerings.

